
KA ULU HOI 

 

Pehea e ʻike ʻia ai he Hawaiʻi ʻoe? 
na Maluhia States 

Eia nō kou mea kākau, ke hoʻolāʻau aku nei 

iā ʻoe e ka mea heluhelu e hoʻomaopopo mai 

i ke koʻikoʻi o ka ʻōlelo o ka pae moku o 

Hawaiʻi. ʻO ke poʻo manaʻo o luna kekahi 

nīnau i kūkākūkā a hoʻopaʻapaʻa ʻia hoʻi e 

ka poʻe kānaka maoli no nā makahiki he nui 

wale. E pane ana kēia ʻatikala i kēlā nīnau. 

A ke ʻike nei au, e hoʻākea ʻia ko kāua 

noʻonoʻo a hoʻonui ʻia ko kāua ʻike no ua 

nīnau nei. E hoʻomaopopo ʻia kākou ma ke 

ʻano he kanaka maoli ma muli o kā kākou 

ʻōlelo, ʻo ia ka ʻŌlelo Hawaiʻi. No ka poʻe 

kānaka maoli ka mana e hoʻoholo ai i nā 

mea e ʻike ʻia ai kākou he mau kānaka 

maoli, no kākou ke kuleana o ka ʻōlelo, 

ʻaʻole no ka malihini. He aha ka hopena o ka 

lilo ʻana aku o ko kākou kuleana i ka lima o 

ka malihini? 

ʻEiʻa ka hopena. Ua puka maila kekahi 

palapala ma ka makahiki 1920 na ka 

Hawaiian Homes Commision Act. Kākau ʻia 

ma ua palapala nei, "'Native Hawaiian' 

means any descendant of not less than one-

half part of the blood of the races inhabiting 

the Hawaiian Islands previous to 1778." ʻO 

kēia nō kekahi kumu nui i hoʻohuli ʻia ai ka  

 

 

noʻonoʻo o kākou, ʻo ia ka hoʻokaʻawale ʻia 

ʻana o kākou, ma ka pakeneka koko. ʻIke ʻia, 

he manaʻo haole kēia i hoʻokaumaha ʻia ma 

luna iho o ko kākou poʻe kūpuna a mau nō 

ka hua o ka ʻāpono ʻia ʻana o ua palapala nei 

e ka poʻe ʻē! ʻEhia manawa kākou i nīnau 

ʻia ai, "How much Hawaiian are you," a i 

ʻole "What percentage Hawaiian are you?" 

ʻEhia lā? E hoʻōki kākou i ke kākoʻo ʻana i 

kēia ʻano manaʻo no ka mea, ʻaʻole kākou 

he mau kānaka maoli ma muli o nei mea he 

pakeneka koko. ʻO kekahi mea i 

hoʻopaʻapaʻa ʻia, i ʻike ʻia kākou he poʻe 

Hawaiʻi, ʻo ia ka hiʻohiʻona. 

E haʻi aku ana au iā ʻoe i kekahi moʻolelo 

poko o koʻu ola i hoʻokahi ko kāua manaʻo e 

ka mea heluhelu. I koʻu wā ʻōpio, e hoʻohala 

manawa ana mākou ʻo koʻu mau hoa a ua 

hele mai kekahi kanaka, he haole, i 

kamaʻāina i koʻu hoa Kāmoa. A nīele kēlā 

iaʻu no koʻu lāhui, "He Kāmoa hoʻi ʻoe?" A 

pane akula au iā ia me ka maka ʻaʻā, 

"ʻAʻole! He Hawaiʻi au!" A ʻōlelo maila 

kēlā, "A ʻōlelo Hawaiʻi nō hoʻi ʻoe?" 

I koʻu lohe ʻana i kāna nīnau, ʻo ka hilahila 

nō ia o koʻu naʻau, a pane aʻela au, "ʻAʻole." 

Ua noʻonoʻo ihola au, "He mea koʻikoʻi anei 

ka ʻōlelo o ka lāhui Hawaiʻi?" No ka mea, 

ʻaʻole au ʻike iki i ka ʻōlelo i ia manawa. A i 

ka wā aʻu i noho ai ma ʻAmelika, mahuʻi 

hewa ʻia au he Mekiko a i ʻole he ʻIlikini. 

Pehea lā au e ʻike ʻia ai he Hawaiʻi au? 

ʻAʻole anei au he Hawaiʻi ma muli o ka 

hiʻohiʻona, ka ʻili, ka lauoho, ka maka, ke 

alo hoʻi oʻu? Ma muli o ka nui o ka manawa 

aʻu i ʻike a i lohe ai i kēia ʻano mahuʻi hewa 

ʻana, ua ʻimi au i kekahi manaʻo a i ʻole 

pane i ʻoluʻolu ai koʻu naʻau. 

Ua hala he mau makahiki a loaʻa kekahi 

pukana nūpepa Hawaiʻi iaʻu mai loko mai ʻo 

Ke Aloha Aina, ma ka makahiki 1920, ʻo ia 

ka makahiki hoʻokahi i puka aku ai kēlā 

palapala na ka Hawaiian Homes Commision 

Act. Hōʻike ʻia ka manaʻo o kekahi kupuna 

o ia wā penei: 

Ma ka aina e, ina e namu haole. na Hawaii, 

e manao ia mai ana he paele, aka, ina e 

olelo oe ma kau olelo makuahine, oia hoi ka 

olelo Hawaii e maopopo mai i ka poe lohe 

mua i ka olelo Hawaii, he Hawaii oe, a o ka 

poe i lohe mua ole i ka olelo Hawaii, e 

ninau mai ana lakou, Heaha kou lahui? I 

kou hai ana aku he Hawaii, hauoli loa lakou 

e hoohala manawa me oe ma na kukai olelo 

ana, aka, ina aole oe e hoike aku i kou lahui, 

e manao mai ana lakou he paele, a i ole, he 

negero a Kilipaki paha. 

Kāhāhā! I ʻike ʻia ʻoe he Hawaiʻi, ma muli o 

kāu ʻōlelo. ʻAʻole au i lohe mua i kekahi 

Hawaiʻi e ʻōlelo pēlā. Ua hoʻoukiuki kākou 

kekahi i kekahi no ka pakeneka o ke koko 

Hawaiʻi o kākou. He lalau! ʻAʻole nānā kēlā 

kupuna, a he Hawaiʻi piha paha ʻo ia, i ke 

koko Hawaiʻi, ka hiʻohiʻona, ka ʻilikou me 

ka ʻole, ke ʻano o ka lauoho a i ʻole kekahi 

kumu i lohe maʻamau ʻia. E aʻo mai a aʻo 

aku kākou i ka ʻōlelo. ʻO ka ʻōlelo ka mole o 

ka pane ʻana i ka nīnau nui o kēia ʻatikala. E 

makeʻe kākou i ka ʻōlelo makuahine a nā 

kūpuna. Pēlā lākou i ʻike ʻia ai he Hawaiʻi a 

pēlā kā hoʻi kākou e ʻike ʻia ai he Hawaiʻi.  

 

 

Ma Luna ka ʻIke Kupuna; Ma Lalo 

ka ʻEpekema Haole 
na Kuʻulei Kapule 

Aloha ʻoukou a pau e nā hoa heluhelu mai 

ka lā hiki a ka lā kau. Ua komo kākou 

Hawaiʻi i ka wā ʻepekema haole i kūlike ʻo 

Hawaiʻi me nā loea o kēia wā holomua. E 

kipa ka hapanui o kākou i ke kauka haole a 

aʻo ʻia aku ka ʻike haole i nā kula like ʻole. 

Akā ua poina iā kākou. Maopopo kēia ʻike i 

ko kākou mau kūpuna ma mua loa. Aia ka 

ʻike kupuna ma luna o ka ʻepekema haole. 

ʻO ko kākou mau kūpuna ka poʻe akamai o 

ka ʻāina. Kilo ʻāina lākou a maopopo ke 

ʻano o ia ʻāina. Inā pilikia ka loʻi kalo, a hele 

ka lepo a ʻawaʻawa, maopopo iā lākou ʻaʻole 

i hōʻoluʻolu ʻia ʻo Laka. No laila ua lei ka 

mahiʻai i ka lei ma ke ʻano he hōʻailona no 

Laka. A ua ʻoki ʻo ia i ka lāʻau hau a 

lapulapu akula. Ua uhi ʻia nā lālā hau i ka 

lepo a kāhea ka mahiʻai iā Laka. Hele ka hau 

a popopo. Hiaʻai ʻo Laka a hoʻihoʻi hou ʻo ia 

i ka momona o ka lepo. Ulu hou ke kalo me 

ka maikaʻi loa. ʻIke ko kākou mau kūpuna i 

ka waiwai o ka hau. Ua ʻike lākou ma mua 

loa o ka ʻepekema haole. I kēia wā, ua 

hailona ka poʻe haole i ka hau a ʻakahi lākou 

a ʻike i kēia waiwai. Hoʻōla hou nō ka hau i 

ka lepo. 

ʻElua makahiki aku nei ua hele au i 

Kalaupapa. Ua hele au i laila me ka hui ʻo 

Nā Kelamoku no ka hoʻomākaukau ʻana i 

kēlā wahi ma mua o ka hiki ʻana o Hōkūleʻa. 

Ua waele mākou i ka nāhelehele, ua ʻohi 

mākou i ka ʻōpala, a ua hōʻike aku mākou i 

ka poʻe e noho ana ma laila e pili ana i ka 

Hōkūleʻa. ʻO Mikiʻala Pescaia ka mea nāna i 

alakaʻi iā mākou. Kamaʻāina loa ʻo ia iā 

Kalaupapa a nui kāna mau moʻolelo. Ua haʻi 

aku ʻo ia i kekahi moʻolelo no ka mokupuni 

i kapa ʻia ʻo Okala. Hiki ke ʻike ʻia ua moku 

nei ma ka hulina hikina o Kalaupapa. Wahi 

a Mikiʻala, ua kaua ʻo Hiʻiaka i kekahi moʻo 

ma ka hulina komohana o ka ʻanemoku a ma 

ka hikina ʻo ia i hoʻolele ai i ka hiʻu o ka 

moʻo. ʻO ia hoʻi ʻo Okala. I koʻu ʻike ʻana, 

mahuʻi au ua hāʻule kēia mokupuni mai luna 

iho o ka pali. Like ā like ke kuhi o ka 

ʻepekema haole. Akā naʻe, i ka hailona ʻana 

i ka lepo o ka mokupuni a me ka lepo o nā 

pali ma nā ʻaoʻao ʻelua, ʻakahi lākou a ʻike 

pololei nō ka moʻolelo. No ke komohana 

mai ʻo Okala. 

ʻAkahi nō hoʻi a ʻike ka poʻe haole i nā hōkū 

liʻiliʻi i lawe mai i ka wai i ka honua. ʻAʻole 

i no ka honua nei ka wai, akā ua lawe ʻia ma 

ʻaneʻi. Maopopo kēia i ko kākou mau 

kūpuna mai ka wā kōliʻuliʻu mai. ʻAʻole 

kēia he nūhou. I ke kau aku nei, ua komo au 

i ka papa a Lilikalā Kameʻelehiwa. Ua aʻo 

mai mākou e pili ana i nā akua like ʻole. 

Wahi āna ua kapa ʻia ka Milky Way ʻo Ka 

Wai Ola a Kāne. Pehea lā lākou i ʻike ai mai 

ka lani i hiki ai ka wai? 

He mau kahuna lapaʻau ko kākou mau 

kūpuna. Loaʻa ka ʻike mai nā akua iho. E 

hoʻōla ʻia nā kānaka a mea ʻole ke ʻano o ka 

maʻi. ʻAʻole au he kahuna lāʻau lapaʻau akā 

kamaʻāina iki au i ka lāʻau. Ua komo au i 

ʻelua papa lāʻau lapaʻau. He haumana au na 

Keoki Baclayan. A he haumana ʻo ia na 

Levon Ohai no Kauaʻi. I ke ao o nā lāʻau 

lapaʻau haole, ʻaʻole hiki ke hoʻōla ʻia ka 

mimi kō, ka maʻi ʻaʻai, a me ka maʻi pale 

ʻea pau. Akā, no ka poʻe Hawaiʻi, loaʻa 

kekahi lapaʻau no ua mau maʻi nei. ʻO ke 

koʻokoʻolau kekahi lāʻau e hoʻopolapola i ka 

mimi kō. ʻAʻole kāua e hihi. No ka ʻiʻo ulu 

ma ka puʻuwaiū, e omo aku ka lāʻau noni. 

Ua hana ʻia ma mua. A no ka maʻi pale ʻea 

pau, ka maʻi AIDS, wahi a nā kauka haole, 

nele ʻoe i ka witamina D ʻole. Maopopo kēia 

i ko kākou mau kūpuna akā ʻaʻole maopopo 

ka witamina D iā lākou. I ka wā kahiko, inā 

loaʻa ʻoe i ka maʻi pale ʻea pau, e moe 

kohana ʻoe i ka lā. He luaʻole ka ʻepekema o 

nā kūpuna. He maʻi hou ka maʻi pale ʻea pau. 

Akā naʻe, loaʻa kekahi lapaʻau iā lakou. E 

maʻa koke lākou i nā maʻi i lawe ʻia mai. 

Palena ʻole ke akamai o nā kūpuna, mai 

poina. E kōkua i ko ʻoukou mau kūpuna a 

hoʻolohe pono. E aʻo aku nō ʻoe i nā mea he 

nui. I ke aʻo ʻana aku o kou kūpuna, e aʻo 

mai ʻoe i nā ʻike mai kona mau kūpuna, mai 

ka poʻe mua loa. He kuleana kēia e loaʻa ai 

kēia ʻike a i kekahi lā, he kupuna ana ʻoe. A 

e kaʻana ʻoe i kou ʻike me kāu mau 

moʻopuna, a e hana like lākou. 

 

He Paʻani Hawaiʻi: ʻImi a Loaʻa ka 

mea e peʻe mai nei 
na Kaimana Kawaha 

ʻAuhea ʻoukou e nā keiki ʻeuʻeu, nā kama 

hoʻi nona nā ʻiawe i kanu ʻia iho ma ka lepo 

hemolele o kēia pae ʻāina mai Kumukahi ā i 

Lehua. Eia nō au, kou wahi mea kākau, ke 

hoʻolaha aku nei i kēia moʻolelo nei e pili 

ana i ka pāʻani i kamaʻāina iā kākou a pau, 

ʻo ia nō hoʻi ʻo Hide-and-Seek. ʻOiai ua 

kamaʻāina ʻē ua pāʻani nei iā kākou, e 

hoʻāʻo ana nō au e hōʻike aku i ka hoʻololi 

ʻana a ko kākou poʻe kūpuna i ua pāʻani nei 

a i kona lilo ʻana i pāʻani Hawaiʻi. No laila, 

e kuʻu hoa heluhelu, e pāʻani kāua, a ʻimi 

aku nō hoʻi i nā mea peʻe, nā ʻano 

hiʻohiʻona hoʻi e kū ai ʻo kēia pāʻani ma 

kona ʻano Hawaiʻi. 

E like me kaʻu i hoʻopuka mua aku ai i luna 

aʻe nei, he moʻolelo nō kēia no ka pāʻani i 

hoʻohawaiʻi ʻia, no Hide-and-Seek hoʻi ʻO 

ka Peʻepeʻe Akua nō naʻe ka inoa Hawaiʻi o 

ua pāʻani nei. Ma ka ʻōlelo haole, kapa ʻia 

ka mea e huli ana i ka poʻe peʻepeʻe ma ka 

inoa ʻo Seeker. Ma ka pāʻani Hawaiʻi naʻe, 

kapa ʻia ʻo ia ma ka inoa ʻo ke Akua. No ke 

kuhi ʻana aku paha i ka mea nona ka mana o 

ka pāʻani i hoʻohana ʻia ai ia huaʻōlelo. ʻIke 

ʻia nō ka ʻokoʻa o ka haole me ka ʻokoʻa o 

ka Hawaiʻi. 

Aia nō hoʻi ka ʻokoʻa i ka pāʻani ʻana mai. 

Ma ka haole nō e helu ʻia ai nā kekona he 

ʻumi no ka peʻepeʻe ʻana o nā mea peʻe. A i 

ka puni ʻana o ia mau kekona he ʻumi, a 

laila e huli hele aku nō ka Seeker i ka poʻe e 

peʻepeʻe mai ana. Ma ka Hawaiʻi nō naʻe e 

mele ʻia ai kekahi mele. I ka wā e mele ʻia ai 

ke mele, kūlou nō ka mea nāna e huli hele 

kamaliʻi, ʻo ia hoʻi ke Akua, a kuʻikuʻi pū 

ʻia aku kona kua e kekahi. I ka wā e kuʻikuʻi 

ʻia ana ke kua, mele ʻia nō hoʻi kēia mele i 

ʻōʻili maila i koʻu hoʻolohe ʻana aku i kekahi 

līpine ma Ka Leo Hawaiʻi. ʻO Alice 

Nāmakelua ka mea nāna kēia mele o ka laha 

ʻana aku ma luna o ka lekiō. 

Nāna nō hoʻi kēia pāʻani i kaʻanalike mai. 

Kuʻikuʻi 

Kāmūmumu 

Holo i uka 

Holo i kai 

Holo i kou wahi epeʻe ai 

A nalo loa 

I ka wā e mele ʻia aku ai nei mele a e 

kuʻikuʻi ʻia ai ke kua o ke Akua, ʻo ia nō ka 

wā e peʻepeʻe aku ai nā kamaliʻi a huna. ʻO 

ka mea pōhihihi iaʻu, e kuʻu hoa heluhelu, 

ʻaʻole i maopopo ka hana e koho ʻia ai ka 

mea e lilo ana ʻo ia ke Akua. No laila, inā he 

ʻike kou e akāka ai kēia pōhihihi, ke ʻoluʻolu, 

e kaʻana mai i kou ʻike, i akāka leʻa maila 

kēia pāʻani iā kākou. 

ʻO ke mele nō kekahi mea e Hawaiʻi mai ai 

ke ʻano o ia pāʻani no ka mea hoʻohana nui 

ʻia ke mele ma nā ʻano like ʻole ma ke ao 

Hawaiʻi. Hoʻopuka ʻia nō ke mele no nā 

pāʻani Hawaiʻi like ʻole e laʻa ka Hei a me 

ka Hoʻolele Lupe, a ia mau mea aku. No 

laila, me he mea lā, ua komo maila kekahi 

loina Hawaiʻi, ʻo ke mele nō, i loko o kēia 

pāʻani i mea e kū ai ʻo ia ma ke ʻano he 

pāʻani Hawaiʻi. 

Eia kekahi manaʻo e pūailewa mau nei i 

loko oʻu. Nui nō ka lohe ʻana aku o kuʻu 

mau pepeiao i ka poʻe nona ka makemake e 

makeʻe a mālama paha i nā pāʻani Hawaiʻi 

maoli, nā pāʻani e ola mau nei hoʻi mai ka 

wā kahiko mai, ʻo ke kōnane ʻoe, ka nāʻū 

ʻoe, ka ulumaika ʻoe, ka pūhenehene, a pēlā 

aku nō. A i kekahi manawa, ʻaʻole 

makemake ʻia ke komo ʻana mai o nā pāʻani 

haole i loko o ke ao Hawaiʻi o nalowale 

auaneʻi kēia poʻe pāʻani kahiko. Manaʻo ʻia, 

ʻo ua mau pāʻani haole nei, he mea 

hoʻokolonaio ia, he mea ʻino nō hoʻi. Eia 

naʻe, inā nō i hoʻololi ka poʻe Hawaiʻi i ia 

pāʻani i mea e ʻano Hawaiʻi ai ua pāʻani nei, 

a laila ʻaʻole anei ia he mea Hawaiʻi? I kuʻu 

wahi manaʻo, e kuʻu mea heluhelu, ma muli 

o ka ʻae ʻana mai a hoʻohawaiʻi ʻana aku i 

kēia pāʻani, paʻa iho nō koʻu manaʻo, he 

pāʻani Hawaiʻi nō ia no ka mea ʻike ʻia ko 

ka poʻe kūpuna ʻaʻapo ʻana aku i ua pāʻani 

haole nei a hoʻololi aʻela no ka makemake o 

lākou. ʻIke pū ʻia, aia i ka poʻe kūpuna ka 

mana e hana ai e like me ko lākou 

makemake no ka mea ua paʻa ka mole o 

lākou e kū ai lākou ma ke ʻano he Hawaiʻi. 

E paʻa hoʻi ko kākou kahua, ko kākou mole 

Hawaiʻi, a ʻau aku nō i ke kai loa me ka 

wiwo ʻole hoʻi. 

 

E Lohe ʻia ana ko Kākou Leo Kūʻē? 
na Leonani Arakawa-Taum 

ʻO Wākea ke kāne a ʻo Hoʻohōkūkalani ka 

wahine. Noho pū lāua a hānau ʻia ʻo 

Hāloanakalaukapalili, ke kalo mua loa, a me 

Hāloa, ke kanaka Hawaiʻi mua loa. Na lāua 

e mālama kekahi i kekahi. A mai kēia 

moʻolelo mai, maopopo i ka Hawaiʻi ke 

kuleana ʻo ka mālama ʻana i ka ʻāina: ke 

kuleana hoʻi ʻo ka mālama ʻana i ka ʻohana. 

I kēlā me kēia lā, hāpai kēlā me kēia ʻahahui 

haole i nā manaʻo no ke kūkulu ʻana i hale 

hou ma ko kākou ʻāina. E kūkulu ana paha 

lākou i nā hale ā hiki i ka loaʻa ʻole ʻana o 

ka ʻāina no ke kūkulu ʻia ʻana. Aia nō ka 

poʻe Hawaiʻi ke kū nei ma mua o ka luna 

kānāwai i kūʻē ʻia ai ia hana. Eia naʻe, mau 

nō ke kūkulu ʻia ʻana o nā kūlana kauhale 

hou. He aha kā kākou hana no ka hoʻokū 

ʻana i kēia ʻano hana? 

He kūpono paha ka hoʻololi ʻana i nā ʻōlelo 

kūʻē, no ka mea ʻaʻole e mālama nei nā luna 

kānāwai i ko lākou kuleana ʻo ka mālama 

ʻāina. Inā e hoʻonui aʻe ana ka papahana 

kūkulu i ka puʻu kālā a ke aupuni, e kāpae 

wale ana lākou i nā manaʻo o ka poʻe 

Hawaiʻi no ka mālama ʻāina. I laʻana, ua ʻae 

nā luna kānāwai i ke kūkulu ʻana i ka TMT 

no ka mea ua ʻōlelo ʻia he ʻoi aku ka waiwai 

o ka ʻike a me ke kālā e loaʻa ana ma mua o 

ka hewa o kēia kūkulu ʻana. ʻAʻole no ke 

aupuni ke kuleana ʻo ka mālama ʻana i nā 

loina Hawaiʻi. 

Eia kekahi, ʻike pinepine ʻia ka hoʻololi ʻana 

o ke aupuni i nā kānāwai o Hawaiʻi nei no 

ka loaʻa ʻana o nā hopena a lākou e 

makemake ai. Ua hoʻololi ʻia ke kānāwai no 

nā iwi kupuna i ke kūkulu ʻia ʻana o ke ala 

kaulewa, i hulikua ʻia ai ka pilikia o ua mau 

iwi nei. I kēia wā, na ke kiaʻāina wale nō e 

hoʻoholo i ka hana, a ʻaʻole koi ʻia ka ʻae a 

ka hui mālama iwi. Ma kahi o ka hoʻopau 

ʻana i kēia papahana, ua hoʻololi wale ʻia nā 

kānāwai. 

Ua lilo i ke kiaʻāina ka mana e ʻae i ka 

holomua ʻana o kekahi papahana inā pilikia 

ke kūkulu ʻana a ʻaʻohe koi ʻia ka ʻae o ka 

ʻaha mālama iwi ma hope o ka hoʻololi ʻia 

ʻana o kēia lula. No laila hiki ke kūkulu ʻia i 

kēia alahao no ka mea ua hemo ka pilikia. 

He kūpono ka hāpai ʻana i ko ke aupuni 

kuleana no ka mālama ʻana i nā loina 

Hawaiʻi no ka mea ua kākau ʻia kēia kuleana 

ma nā kānāwai o ke aupuni. Eia nō naʻe, 

ʻaʻole kēia he kūʻē ikaika no ka mea ʻaʻole 

ia e hoʻokū ana i ke kūkulu ʻana o nā ʻaha 

haole i mau hale hou. No ka Hawaiʻi, 

maopopo iā kākou ka waiwai o ka ʻāina a 

me ka pilina o ka ʻāina me nā akua a he 

kūpono ka mālama ʻana i kēia loina no ka 

mea na kēia pilina e hoʻomanaʻo iā kākou i 

ke kuleana no ka mālama ʻana i ka ʻohana 

ʻāina. Akā mai hilinaʻi i ka mālama ʻia ʻana 

o nei kūʻē e ke aupuni no ka mea ʻaʻole loa 

lākou e mālama. 

No laila, he aha nō kā kākou hana? E 

hoʻololi iki paha i ke ʻano o kā kākou ʻōlelo 

kūʻē. ʻO ka pilina o nā moʻolelo kaʻao 

Hawaiʻi a me nā manaʻo ʻepekema, ʻaʻole ia 

he ūlialia. He akamai loa ko kākou mau 

kūpuna, no laila, inā kapu kekahi wahi a inā 

kākou e hoʻokupu i kekahi akua ma ia wahi 

kikoʻī, he kumu ko laila. Ua kākau ʻia paha 

nā moʻolelo kaʻao i mea e wehewehe ai i nā 

mana o ka ʻāina. I laʻana, i ka mauna o 

Poliʻahu, i Maunakea, aia nō ka noe a ʻo ke 

akua nona kēia noe, ʻo ia ke kaikaina o 

Poliʻahu. Mai kēia ʻano manaʻo ʻana, ʻike 

ʻia ke koʻikoʻi o ke kapu i kēia wahi o 

Poliʻahu no ka mea ua pili nā mana o nei 

akua i ka wai e kahe ana mai kēia mauna 

mai. Inā kūkulu ʻia ka TMT ma kēia mauna, 

e hoʻohaumia ʻia kēia wai ʻalaneo. No laila, 

he pono ka huli ʻana i kēia ʻike a me ka 

maopopo ʻana o ke kumu o kēlā me kēia 

moʻolelo kaʻao. A mai kēia ʻano hana, e loli 

iki ana ko kākou ʻōlelo kūʻē no ka mea e 

komo ana nā ʻōlelo hōʻike ʻepekema. A laila, 

ʻaʻole hiki ke hōʻole ʻia kēia mau mea kūʻiʻo. 

Pēlā nō hoʻi ko kākou ʻimi a koi ʻana i nā 

pono like ʻole o ka Lāhui Kanaka Maoli. He 

kūʻē ikaika paha ka ʻōlelo ʻana inā loaʻa ka 

ʻāina i ka Hawaiʻi i mea e kanu ai i ka mea 

kanu, e ulu ana ka nui o ke kālā ma ka ʻaha. 

Inā lohe kekahi ʻelele o ke aupuni i ka 

hoʻoulu kālā ʻana, e piʻi aʻe ana kona hoihoi 

i ke kākoʻo ʻana i ka Hawaiʻi. 

 

E Hele Mai a ʻAi me Puʻuwai-He 

Loiloi Mea ʻAi 
Na Puʻuiwai Kane 

Wahi a kekahi ʻōlelo noʻeau, “E ʻai i ka mea 

i loaʻa.” Akā, e akahele i nā hale ʻaina e ʻohi 

ai a lawa ka makemake. Nui nā hale ʻaina 

maikaʻi i Honolulu nei no ka ʻai ʻana ā 

pōhalakē. E hele ā ʻono ka puʻu i kēia mau 

mea ʻai. 

I kekahi aumoe, lohe ʻoe i ka nakulu ʻana o 

kou ʻōpū. Pōloli nō ʻoe. Akā, paʻa ka puka o 

nā hale ʻaina a pau loa i kēia manawa! Mai 

hopohopo, e hele i Sikdorak. Hāmama ka 

puka o kēia hale ʻaina Kōlea a hiki i ka hola 

ʻelua o ka pilipuka. Aia kēia wahi ma ke ala 

nui ʻo Keʻeaumoku i kahi kokoke i ka hale 

kūʻai ʻo Walmart. Nāu nō ʻoe e pūlehu iho i 

nā ʻiʻo like ʻole ma ka hao manamana i 

waena o ke pākaukau. Hiki ke koho i ka pipi, 

ka moa, ka ʻōpū puaʻa, a i ʻole ke elelo o ka 

pipi. Lawelawe ʻia nā pūpū Kōlea ma ka 

ʻaoʻao e laʻa ke kimchī, ka lau ʻai, a pēlā aku 

nō. ʻO kaʻu mea punahele o kēia hale ʻaina, 

aʻe ʻia ka lawe ʻana mai i kāu mau 

ʻalekohola i ʻono ai. No laila, e lawe mai i 

kou pōloli a me kāu mau pahu hau liʻiliʻi me 

ka pia a ʻai ā māʻona ma Sikdorak. 

ʻIʻini koʻu naʻau i 

ka ʻai kupa i koʻu 

mau lā maʻi. Inā 

paʻapū kou ihu, e 

hele i ka hale ʻaina 

ʻo Little Sheep no 

ka ʻai ʻana i nā ʻai e 

hoʻōla ana i kou 

kino. Nāu nō e kuke 

i nā ʻāpana lahilahi 

o nā ʻiʻo like ʻole i 

kekahi kupa me nā lau ʻai. 

Paila ʻia nā mea ʻai a pau i kēia kupa ā 

mākaukau no ka ʻai ʻana. ʻO kaʻu mea 

punahele ka hoʻolako ʻana i nā kai like ʻole. 

Hiki ke hoʻohui i kāu kai ponoʻī no ke 

kūpenu ʻana i nā mea ʻai e kuke ai. E ʻai me 

ka laiki a lawa pono. Leʻaleʻa kēia ʻano ʻai a 

he ʻono ʻiʻo nō. 

Ke make ʻai ʻoe a makemake ʻoe i ka iʻa 

maka, a laila, e hele i Kats Sushi ma ka 

huina o ke ala nui ʻo King a me Alapaʻi. 

Liʻiliʻi a pili koke kēia hale ʻaina. No laila, e 

kelepona ʻoe ma mua o kou hele ʻana aku a 

e hoʻopaʻa i pākaukau nou. Hoʻokahi wale 

nō loea iʻa e hoʻomākaukau ana i ka nigiri a 

me ka handrolls. ʻOno nō ka iʻa momona e 

laʻa ka sake, ka ʻahi, a me 

ka hamachi. Makemake 

au e kūpena i ka iʻa i ke 

koiū a me ka wasabi. 

Lawelawe ʻia ke kī wela 

no ka inu ʻana, akā, inā 

makemake ʻoe i ka pia, 

ʻae ʻia ka lawe ʻana aku i kāu mau mea inu 

ponoʻī. 

Eia kaʻu kāhea ʻai. Pau ka puni ʻai. Pau ka 

ʻōpū hao. Pau ke kualana o ka ʻōpū. E hele i 

ia mau hale ʻaina a ʻai ā māʻona. E ʻai ā 

hewa ka waha. E komo mai ka pōhalakē. 

ʻAkahi nō a ola ka pōloli! 

 

____________________________ 

 

 

 

____________________________ 

